
လူသားချင်းစာနာထောက်ထားမှုဆိုင်ရာ အကူအညီတစ်မျိုးတည်း ပေးနေခြင်းသည် အဖြေမဟုတ်ပါ။ 
[bookmark: _GoBack]									နေ့စွဲ။ ၁၂၊နိုဝင်ဘာ၊ ၂၀၂၁။
မြန်မာနိုင်ငံအတွက် လူသားချင်းစာနာထောက်ထားမှုဆိုင်ရာ အကူအညီများဖြစ်ကြသည့် နိုင်ငံ တကာအသိုင်းအ၀ိုင်းမှဖြန့်၀ေပေးသော ကိုဗစ်-၁၉ ကပ်ရောဂါကာကွယ်ဆေး အကူအညီများသည် ပြသနာပြေလည်စေကြောင်း အဓိကအကြောင်းအရာ မဟုတ်ပဲ မြန်မာနိုင်ငံအရေးကိစ္စအား ကူညီဖြေရှင်းရာတွင် အသေးငယ်ဆုံးသော အကူအညီသာဖြစ်ပြီး ၎င်းအကူအညီများသည် တရားမ၀င်စစ်အုပ်စုအား နိုင်ငံရေးအာဏာအခြေကျစေရန်အတွက် ခြေကုတ်ပေးသလို မဖြစ်စေရန်လိုအပ်ကြောင်း မြန်မာနိုင်ငံအရေးအထူးအကြံပေးကောင်စီမှ ပြောကြားလိုပါသည်။ 
မြန်မာနိုင်ငံတွင်းရှိ အကူအညီများလိုအပ်နေသာ ပြည်သူလူထုထံသို့ လူသားချင်းစာနာ ထောက်ထားမှုဆိုင်ရာ အကူအညီများအား ပြည့်၀လုံခြုံစွာနှင့် မဆိုင်းမတွရောက်ရှိစေရန် ပေးအပ်နိုင်ရေးအတွက် ကမ္ဘာ့ကုလသမဂ္ဂလုံခြုံရေးကောင်စီအနေဖြင့် လွန်ခဲ့သောဗုဒ္ဓဟူးနေ့တွင် သဘောထားထုတ်ပြန်ချက်တစ်စောင် ထုတ်ပြန်ကြေညာခဲ့ပါသည်။​ ကိုဗစ်-၁၉ ကပ်ရောဂါ ကာကွယ်ဆေးများအား မြန်မာနိုင်ငံအတွင်း ဖြန့်ဝေပေးနိုင်ရန်အတွက် နိုင်ငံတကာ၏ ထောက်ပံ့ကူညီမှုများ တိုးမြှင့်စေရန်အတွက်လည်း ကမ္ဘာ့ကုလသမဂ္ဂ လုံခြုံရေးကောင်စီမှ တိုက်တွန်းထားပါသည်။​
ကမ္ဘာ့ကုလသမဂ္ဂလုံခြုံရေးကောင်စီအနေဖြင့် သတိပေးမှုများပြုလုပ်နေစဥ်တွင်ပင်လျှင် မြန်မာနိုင်ငံ အနောက်မြောက်ပိုင်းတွင် စစ်ကောင်စီ၏အကြမ်းဖက်မှုများနှင့် လက်နက်ကြီးများဖြင့် ဆက်လက်ပစ်ခတ်နေမှုများသည် ၂၀၁၇ခုနှစ်တွင် ရိုဟင်ဂျာလူမျိုးများအပေါ် စစ်တပ်မှ ကျူးလွန်ခဲ့သည့် လူမျိုးသုဥ်းသတ်ဖြတ်မှုနှင့် အလားသဏ္ဍာန်တူညီသည့်ဖြစ်ရပ်များ ဖြစ်ပါသည်။ တရားမ၀င်စစ်အုပ်စုကို လက်နက်များနှင့် ဘဏ္ဍာရေးအထောက်အပံ့များ ဆက်လက်ထောက်ပံ့ပေးနေသော ရုရှားနှင့် တရုတ်တို့၏ ပိုမိုပြင်းထန်သော ပိတ်ပင်တားဆီးခြင်းကြောင့် ကမ္ဘာ့ကုလသမဂ္ဂလုံခြုံရေး ကောင်စီအနေဖြင့် မြန်မာနိုင်ငံ၏အနောက်မြောက်ပိုင်းအခြေအနေကို ထည့်သွင်းပြောကြားရန်ပင် ပျက်ကွက်ခဲ့ပါသည်။​ 
“ကမ္ဘာ့ကုလသမဂ္ဂလုံခြုံရေးကောင်စီအနေနဲ့ သဘောတူညီမှုရတဲ့ တစ်ခုတည်းသောအချက်က မြန်မာနိုင်ငံအတွင်း ယိုယွင်းပျက်စီးနေတဲ့ ကျန်းမာရေးနဲ့ လူသားချင်းစာနာထောက်ထားမှုဆိုင်ရာ အခြေအနေကို ပိုမိုတိုးတက်လာစေရန်ဖို့ နိုင်ငံတကာမှ၀ိုင်း၀န်းကူညီကြရန်ဆိုတဲ့ အချက် သာဖြစ်ပါတယ်။ လူသားချင်းစာနာထောက်ထားမှုဆိုင်ရာ အကူအညီပေးရေးတစ်ခုတည်းက အဖြေမဟုတ်ပါဘူး။ တရားမဝင်စစ်အုပ်စုက လူသားချင်းစာနာထောက်ထားမှုဆိုင်ရာ အကူ အညီတွေကိုခြေကုပ်ယူပြီး နိုင်ငံရေးအာဏာအခြေကျဖို့ လုပ်လိမ့်မယ်။ ပြည်တွင်းမှာရှိတဲ့ တကယ်လုပ်နိုင်စွမ်းရှိတဲ့သူတွေကို ပိုမိုအားဖြည့်ပေးမယ့် လူသား ချင်းစာနာထောက်ထားမှုဆိုင်ရာ အကူအညီမျိုးကိုပေးဖို့ အလျင်စလို လိုအပ်နေပါတယ်။” ဟု မြန်မာနိုင်ငံအရေး အထူးအကြံပေးကောင်စီအဖွဲ့၀င် Yanghee Lee မှ ပြောကြားခဲ့ပါသည်။​
စစ်အာဏာသိမ်းရန်စတင်ကြိုးပမ်းခဲ့သည့် ဖေဖော်၀ါရီလမှစတင်၍ စစ်အုပ်စုအနေဖြင့် အရပ် သားပြည်သူလူထုအပေါ် ကာလရှည်ကြာစွာနေရာအနှံ့တွင် အကွက်ချ၍ တိုက်ခိုက် ထိုးစစ်ဆင်ခဲ့သောကြောင့် မြန်မာနိုင်ငံအဝှမ်းရှိ လူပေါင်းသုံးသန်းကျော်သည် လူသားချင်း စာနာထောက်ထားမှုဆိုင်ရာအကူအညီများကို လိုအပ်လျက်ရှိပါသည်။​ မြန်မာနိုင်ငံ၏ လွန်စွာစိုးရိမ်ဖွယ်ကောင်းသည့် ကိုဗစ်-၁၉ကပ်ဘေး တတိယလှိုင်းအား စစ်အုပ်စုအနေဖြင့် လက်နက်သဖွယ်အသုံးပြုခဲ့ပြီး ကျန်းမာရေး၀န်ထမ်းများအား ဖမ်းဆီးခြင်း၊ ဆေးရုံများတွင် တပ်စွဲခြင်း၊ ပြည်သူပေါင်း ၂၅၀၀၀၀ ခန့်အားလည်း ဆေးရုံများမှ အတင်းအဓမ္မ ရွှေ့ပြောင်းစေခြင်း၊ စားနပ်ရိက္ခာနှင့်ဆေး၀ါးအကူအညီများကိုလည်း ပိတ်ပင်တားဆီးခြင်းနှင့် ဖျက်ဆီးပစ်ခြင်း များပြုလုပ်ခဲ့ကြပါသည်။ 
ပြည်တွင်းရှိလူသားချင်းစာနာထောက်ထားမှုဆိုင်ရာအကူအညီပေးရေးအဖွဲ့များ၊ အရပ်ဖက် အဖွဲ့ အစည်းများနှင့် တိုင်းရင်းသားဒေသများရှိ ကျန်းမာရေးစောင့်ရှောက်မှုများ ပေးနေ ကြသည့်အဖွဲ့များပါဝင်သည့် ကျန်းမာရေးကွန်ယက်များအနေဖြင့်လည်း အကူအညီလိုအပ် နေသည့်ပြည်သူများထံ ကျန်းမာရေးစောင့်ရှောက်မှုများပေးနိုင်ရန် ကြိုးပမ်းအားထုတ်မှုများ ပြုလုပ်လျက်ရှိကြပါသည်။ မြန်မာနိုင်ငံအမျိုးသားညီညွတ်ရေးအစိုးရ (NUG) အနေဖြင့်လည်း ကပ်ရောဂါပိုးပြန့်ပွားမှုကို တားဆီးကာကွယ်နိုင်ရန်၊လျှော့ချနိုင်ရန်နှင့်ထိန်းချုပ်ရန်အတွက် ကိုဗစ်-၁၉ ရောဂါနှိမ်နှင်းရေးလုပ်ငန်းအဖွဲ့အား ဖွဲ့စည်းထားပြီးဖြစ်ပါသည်။ 
သို့သော်ငြားလည်း အကူအညီပေးနေကြသည့် ပြည်တွင်းအဖွဲ့အစည်းများ၏ လုပ်ငန်းများသည် စစ်အုပ်စု၏ နေ့စဥ်ရက်စက် အကြမ်းဖက်တိုက်ခိုက်မှုများကို ကြုံတွေ့နေကြရသည့်အပြင် အလှူရှင်အဖွဲ့အစည်းများ(Donor) နှင့် နိုင်ငံတကာအေဂျန်စီများမှ သတ်မှတ်ထားသည့် ရက်သတ္တပတ် များစွာ ကြာမြင့်သော ဗျူရိုကရေစီလုပ်ထုံးလုပ်နည်း လိုအပ်ချက်များကြောင့် မလိုအပ်ပဲ အသက်ဆုံးရှုံးမှုများ ဆက်လက်ဖြစ်ပေါ်နေသည်။ 
“ကမ္ဘာ့ကုလသမဂ္ဂလုံခြုံရေးကောင်စီရဲ့ ဒီအပတ် တိုက်တွန်းထားတဲ့ ကိစ္စတွေ တကယ်ဖြစ်လာဖို့ တစ်ခုတည်းသော နည်းလမ်းက နိုင်ငံတကာအဖွဲ့အစည်းတွေအနေနဲ့ မြန်မာနိုင်ငံအခြေအနေနဲ့ ကိုက်ညီတဲ့ လူသားချင်းစာနာထောက်ထားမှုဆိုင်ရာ အကူအညီတွေကို အာမခံခြင်း ဖြစ်ပါတယ်။ ဘေးဒုက္ခသက်သာစေရေး အကူအညီတွေဟာ အရပ်ဖက်အဖွဲ့အစည်းတွေ၊ တိုင်းရင်းသား ဒေသအသီးသီးက အ၀န်းအ၀ိုင်းနဲ့ မြန်မာနိုင်ငံအမျိုးသားညီညွတ်ရေးအစိုးရတို့ ပူးပေါင်း တည်ဆောက်ထားပြီး လည်ပတ်နေပြီးသားဖြစ်တဲ့ လူသားချင်းစာနာထောက်ထားမှုဆိုင်ရာနဲ့ ကျန်းမာရေးအဆောက်အအုံ၊ ယန္တရားတွေကို ပိုပြီးအားဖြည့်ပေးတာမျိုးပဲဖြစ်ရပါမယ်။” ဟု မြန်မာနိုင်ငံအရေးအထူးအကြံပေးကောင်စီ၏ အဖွဲ့၀င် Marzuki Darusman မှ ပြောကြားခဲ့ပါသည်။ 

